
Majlis Ugama Islam Singapura

Khutbah Jumaat

23 Julai 2010 / 11 Sya’ban 1431

Kisah Keluarga Imran 
– Keluarga Yang Soleh Lagi Bertakwa 

Sidang Jumaat yang dirahmati Allah,

Marilah kita bertakwa kepada Allah s.w.t. Laksanakanlah segala perintah Allah. Hindakanlah segala larangan Allah. Kukuhkanlah prinsip dan ketakwaan kita. Semoga dengan keteguhan keimanan dan ketakwaan ini, kita bakal dapat membentuk keluarga yang dirahmati dan dikasihi Allah s.w.t., serta berjaya di dunia dan akhirat. 

Saudaraku yang dikasihi sekalian,

Pada Jumaat yang berbahagia ini, marilah bersama kita dengarkan kisah teladan selanjutnya yang dapat diambil daripada Al-Quran dan Sunnah Rasulullah s.a.w. 
Marilah kita renungkan bersama kisah keluarga ‘Imran yang namanya diabadikan di dalam salah satu surah Al-Quran. Firman Allah s.w.t. dalam surah Ali ‘Imran ayat 33 - 34:

Ertinya: “Sesungguhnya Allah telah memilih Nabi Adam, dan Nabi Nuh, dan juga keluarga Nabi Ibrahim dan keluarga ‘Imran, melebihi segala umat. Satu keturunan yang sebahagiannya berasal dari sebahagiannya yang lain, dan Allah Maha Mendengar lagi Maha  Mengetahui.”

Melalui ayat ini, kita akan dapati bahawa Keluarga ‘Imran merupakan keluarga yang terpilih dan sangat istimewa, kerana pada susur galur keturunan ini lahir para anbiya’ dan auliya’ yang dikasihi Allah seperti Nabi ‘Isa a.s. dan ibunya Maryam a.s. Sesungguhnya Allah s.w.t. amat memberkati keturunan keluarga ‘Imran kerana kesolehan dan kekukuhan keimanan mereka.
Sidang Jumaat yang dirahmati Allah, 

Seperti mana para anbiya’ dan auliya’ lain yang dikasihi Allah, ahli keluarga ‘Imran juga tidak sepi daripada menerima ujian Allah s.w.t.  Antaranya dugaan yang ditempuhi oleh Maryam a.s. yang merupakan anak kepada ‘Imran. 
Walaupun Sayyidatina Maryam merupakan seorang wanita solehah dan datang daripada keluarga yang bertakwa, namun, Maryam juga tidak terlepas daripada diberikan ujian yang sangat berat oleh Allah s.w.t. 
Firman Allah s.w.t. dalam surah Maryam ayat 19-20: 

Ertinya: “Ia berkata: ‘Sesungguhnya aku (yakni malaikat) pesuruh Tuhanmu, untuk menyebabkanmu dikurniakan seorang anak yang suci’. Maryam bertanya: ‘Bagaimanakah aku akan beroleh seorang anak lelaki, padahal aku tidak pernah disentuh oleh seorang lelaki pun, dan aku pula bukan seorang perempuan yang jahat?’”
Bayangkanlah bagaimana keadaan Maryam a.s. yang terpaksa berhadapan dengan kaumnya, tatkala diherdik dan dicela kerana menghamilkan seorang anak yang tidak berbapa, Sayyidatina Maryam tetap teguh dan sabar menghadapi segala tohmahan yang dilemparkan kaumnya. Firman Allah s.w.t. dalam surah Maryam ayat 27-28:

Ertinya: “Kemudian kembalilah ia kepada kaumnya dengan mendokong anaknya mereka pun menempelaknya dengan berkata: ‘Wahai Maryam! Sesungguhnya kamu telah melakukan suatu perkara yang besar salahnya! Wahai saudara perempuan Harun, bapamu bukanlah seorang yang buruk akhlaknya, dan ibumu pula bukanlah seorang perempuan yang jahat!’ ”
Saudaraku sekalian,
Walaupun Maryam a.s. dan keturunannya disebutkan oleh Allah sebagai keturunan pilihan dan teristimewa. Ini tidak bermakna secara semulajadi, mereka bakal menjadi seorang yang taat kepada Allah s.w.t. Mereka tetap perlu berusaha mendidik diri bagi melaksanakan segala perintah Allah s.w.t.

Ini jelas daripada kata-kata Nabi Isa a.s., yang dikurniakan kebolehan bertutur sejak usia bayi, Baginda menjelaskan sifat-sifat yang telah diamanahkan kepadanya untuk dilaksanakan di dalam surah Maryam ayat 30-32:
[image: image6.png]5 - . < - % - x
P by CaSIT Gl A e 3B

P ..

L e Lk .
Ex w3 bsi=isdall poilicas= U





Ertinya: “Ia menjawab: ‘Sesungguhnya aku ini hamba Allah; ia telah memberikan kepadaku kitab (yakni Injil), dan ia telah menjadikan daku seorang Nabi. Dan ia menjadikan daku seorang yang berkat di mana sahaja aku berada, dan diperintahkan daku mengerjakan solat dan memberi zakat selagi aku hidup. Serta taat dan berbuat baik kepada ibuku, dan ia tidak menjadikan daku seorang yang sombong takabbur atau derhaka.’ ”
Sidang Jumaat yang dikasihi sekalian,  

Hanya kerana Keluarga ‘Imran merupakan keluarga pilihan Allah s.w.t., ini bukan bermakna mencontohi mereka merupakan satu perkara yang hampir mustahil atau tidak mampu dicapai.

Ketahuilah, kesolehan seseorang itu tidak semestinya diwarisi daripada keluarga melalui keturunan dan faktor genetik, malah ia juga mampu dibentuk melalui contoh baik yang ditonjolkan oleh ibu-bapa terhadap anak-anak, serta penerapan nilai-nilai murni di dalam jiwa setiap ahli keluarga. 

Maka alangkah baiknya sekiranya kita sebagai pemimpin keluarga dapat mengamalkan ciri sabar dan tidak berputus asa yang digambarkan oleh Maryam a.s. Alangkah baiknya lagi, sekiranya nilai ini juga diterapkan  dalam jiwa anak-anak kita, sebagai bekalan mereka untuk menghadapi segala dugaan dan kepayahan hidup pada masa akan datang. 
Ingatlah, kemurnian akhlak bukan hanya berdasarkan faktor keturunan sahaja atau disebut sebagai nature, tetapi juga dapat dibentuk melalui contoh baik  penerapan nilai-nilai murni di dalam diri yang diistilahkan sebagai nurture. 
Oleh itu, kita sebagai pemimpin keluarga yang memupuk nilai murni di dalam diri ahli keluarga, bertanggungjawab untuk menunjukkan contoh yang baik kepada anak-anak dan keluarga kita, agar mereka dapat melihat dan mencontohi nilai-nilai yang baik daripada kita dan bukan sebaliknya. 

Saudaraku sekalian,
Semoga dengan menghayati nilai-nilai yang diperolehi daripada kisah Keluarga ‘Imran, kita akan lebih bersikap prihatin dan bersungguh-sungguh dalam usaha membina keluarga yang berjaya di dunia dan di akhirat. Amin Ya Rabbal ‘Alamin. 

accept all our deeds and to grant us His forgiveness Amin

